
MINUTI

Il-Minuti ta’ Laqgħa Nru 56 li saret nhar it-Tnejn, 12 ta’ Lulju 2021 ġew ikkonfermati. 

DISKUSSJONI DWAR IR-RAPPORT ANNWALI 2020 MAĦRUĠ MILL-UFFIĊĊJU TAL-KUMMISSARJU GĦAT-TFAL

IĊ-CHAIRPERSON (Onor. Silvio Parnis): L-ewwel nett nixtieq nirreġistra qbil li sar bejn il-Gvern u l-Oppożizzjoni sabiex nibdew din il-laqgħa minkejja li m’għandniex quorum. Ovvjament dan għaliex il-Membri l-oħra qegħdin impenjati fuq xogħol ieħor fil-Kamra. Ngħaddu mill-ewwel għas-suġġett tal-lum u għalhekk nistieden lis-Sinjura Pauline Miceli, Kummissarju għat-Tfal, sabiex tressqilna l-preżentazzjoni tagħha dwar ir-rapport annwali 2020 maħruġ mill-Uffiċċju tagħha.

IS-SINJURA PAULINE MICELI (Kummissarju għat-Tfal): Kif qegħdin taraw fuq din l-islide, l-Uffiċċju tiegħi għandu staff żgħir. Qegħdin staff ta’ seba’ min-nies u jien. Fuq din l-islide għandkom il-baġit totali tagħna u s-sena l-oħra rrimarkaw ukoll kemm għandna budget żgħir. Donnu li b’dak l-ammont nagħmlu l-mirakli. L-islide li jmiss hija fuq l-areas of activities ta’ din is-sena li għaddiet, u li ovvjament l-aktar li kienu kien fuq l-impatt tal-pandemija fuq it-tfal. Tkellimna wkoll fuq kif jista’ ikollna a strong children’s rights framework, ibbażat fuq il-konvenzjoni tad-drittijiet tat-tfal, mainly li jkun hemm l-inkorporazzjoni tal-UNCRC fil-Kodiċi Ċivili tagħna. Imbagħad għandna l-ongoing projects u ċ-child participation. Din qed nagħtuha ħafna importanza, mhux aħna biss imma anke fuq livell Ewropew. Imbagħad għandna l-World Childrens’ Day, li għalina hija ċelebrazzjoni li nipprovaw niċċelebrawha fl-iskejjel kollha ta’ Malta. 

L-islide li jmiss hija marbuta mal-impatt tal-COVID-19. F’Marzu l-Uffiċċju tagħna kellu jeqleb ix-xogħol tiegħu għar-remote working. Kellna nagħmlu wkoll awareness raising għax waħda mill-funzjonijiet tal-Uffiċċju tiegħi, skont il-liġi, hija proprju dik li nippromwovu d-drittijiet tat-tfal. Bħala awareness raising nagħmluh fl-iskejjel, nagħmluh mat-tfal, mal-ġenituri, mal-edukaturi u ma’ kulħadd. Ovvjament is-sena l-oħra kellna bilfors immorru online, bil-limitazzjonijiet anke biex niġbru t-tfal. 

Ġieli jċemplulna l-ġenituri, ġieli l-għalliema, ġieli jkollna n-nanniet u ġieli jkollna nies oħrajn li jkunu qegħdin jaħdmu mat-tfal u jinnotaw ċerti affarijiet jew inkella biex jistaqsu fuq xi ħaġa partikolari. L-aktar problemi li jinqalgħu huma f’dawk il-każijiet fejn ikun hemm is-separazzjonijiet għax ma jkunux iridu jagħtu aċċess għat-tfal u fejn ikollok tfal li jkunu qegħdin f’kura alternattiva, jiġifieri dawk it-tfal li jkunu taħt care order. Dawn it-tfal ikunu fi djar tal-Knisja jew fi djar immexxija mill-Appoġġ. Imbagħad għandek dawk it-tfal li jkunu fostered. 11% ta’ dawn il-każijiet kienu relatati ma’ abbuż fuq it-tfal. Dan ma jfissirx abbuż sesswali biss imma jista’ jkun abbuż ieħor. 

Ikun hemm min jerfa’ idejh fuq it-tfal, neglect, eċċ. Child participation also shifted online. Kienet xi ftit diffiċli imma rnexxielna. Għalkemm fiżikament it-tfal ftit batew mill-pandemija, din kellha effett qawwi fuq il-benessere tagħhom. Fl-Ewropa, b’mod partikolari, u anke f’ħafna postijiet oħra madwar id-dinja, il-pandemija kellha impatt fuq il-faqar fit-tfal. Għalkemm f’Malta pprovajna nagħmlu li nistgħu biex it-tfal jingħataw ukoll packed lunches fid-djar tagħhom stess, xorta waħda kien hemm xi ftit impatt fuq it-tfal. Dan rajnieh ukoll miċ-charities li bdew iqassmu l-ikel lill-familji. 

Meta faqqgħet il-pandemija konna b’mod regolari noħorġu l-istqarrijiet. Ġieli jkunu stqarrijiet pubbliċi, ġieli b’kuntatt dirett mal-ministeri jew inkella ma’ min ikun involut. Pereżempju, aħna insistejna li t-tfal għandu jibqagħlhom il-kuntatt mal-familja tagħhom, speċjalment f’każijiet ta’ separazzjoni, billi jkun hemm ukoll supervised access visits, li għal perjodu qasir kienu waqfu imma mbagħad reġgħu bdew. Kien hemm problemi biex is-social worker, eċċ, jagħmel is-supervised visits b’mod fiżiku. 

Sħaqna wkoll sabiex il-ġenituri jew il-carers jappoġġjaw lit-tfal ħalli dawn ikunu jistgħu jkampaw mal-istress u l-ansjetà, speċjalment li ħolqot l-edukazzjoni meta fil-bidu nett kienet għada li kulħadd juża pjattaformi differenti u l-għalliema ma kinux jafu jużaw is-sistemi differenti. Hemmhekk it-tfal kienu tħarbtu ftit. Il-ġenituri kienu qishom qegħdin jagħmlu fill in the gaps u riedu jlaħħqu max-xogħol tagħhom b’mod remot u fl-istess ħin riedu jsegwu l-lezzjonijiet mat-tfal u jagħmlu l-homework magħhom. Nafu li l-attention span tat-tfal mhijiex kbira u hekk kif iddawwar wiċċek malajr issib ħafna windows oħra miftuħin minflok il-window tal-lezzjoni! 

Aħna insistejna li l-attendenza fl-iskejjel – din għamlet ftit ġimgħat magħluqa – għandha tibqa’ obbligatorja. Din is-sena ħadna gost li għallinqas reġgħet ġiet obbligatorja għax dak huwa entitlement importanti għat-tfal. Il-fatt li ma tkunx obbligatorja ... Ikollok tfal tarahom jiġru barra għax ma jintbagħtux l-iskola. Meta staqsejniehom jekk hux minħabba biża’ qalulna li iva, minħabba biża’ u ansjetà. Imma din kienet kważi żejda. Jekk ikollok tmur l-iskola, kif qed imorru issa, naraw li l-affarijiet donnhom mixjin tajjeb ħafna. Mela allura ma kellhomx għalfejn joqogħdu daqshdekk ‘il bogħod mill-iskola. Naturalment kellek tfal vulnerabbli jew tfal li jgħixu man-nanniet tagħhom li kienu meqjusa bħala vulnerabbli, u l-ġenituri deherilhom li jkun aħjar jekk ma jibagħtux lit-tfal tagħhom l-iskola. Imma kemm dawn it-tfal għamlu lezzjonijiet ma nafux. Għaldaqstant aħna konna qegħdin nirsistu wkoll li l-attendenza fl-iskola għandha tibqa’ issir u tittieħed sew. 

Il-kunċett u l-prinċipju tal-aħjar interess tat-tfal - dejjem fejn qegħdin nitrattaw mat-tfal - għandu jingħata prijorità assoluta għax wara kollox huwa dak li jmexxi x-xogħol tagħna. Il-politiċi, flimkien magħna u mal-awtoritajiet kompetenti, iridu jaraw kif il-policies u l-liġijiet qed jimpattaw fuq it-tfal. Qabel ma noħorġu liġi rridu nagħmlu test fuq it-tfal biex naraw kif jaħsbu li se timpattahom. Imbagħad meta policy tgħaddi mill-ewwel għarbiel tat-tfal, terġa’ tiġi evalwata wara li tkun fis-seħħ biex naraw jekk wara kollox hijiex liġi jew policy tajba. Dik hija xi ħaġa li mhux f’Malta biss. Fil-fatt aħna niltaqgħu fin-network tagħna Ewropew, u ħdimna ħafna fuqha, biex fil-pajjiżi kollha tidħol bħala xi ħaġa stabbilita u regolari fl-operat tal-Gvern u fl-operat ta’ min jagħmel il-policy meta jista’ ikun hemm impatt dirett jew indirett fuq it-tfal. Dawk għalina huma affarijiet fundamentali. Ftit ftit qegħdin naslu u qegħdin nippromwovu wkoll din l-idea. Ovvjament hemmhekk jibqa’ d-dritt fundamentali għal edukazzjoni ta’ kwalità. Inutli toffri servizz ... 

Aħna kellna u għandna servizzi ta’ kwalità, imma xi kultant ikollna ftit hiccups, anke minħabba ċ-ċirkostanza preżenti, u allura ċerti affarijiet ibatu. Imma l-mira għandha tkun edukazzjoni ta’ kwalità. 

Fil-bidu semmejna li qegħdin nippromwovu kunċett qawwi biex Malta, fil-framework tal-liġijiet tagħha jkollha d-drittijiet tat-tfal inkorporati fiha. Fil-fatt ilna numru ta’ snin nippromwovu biex il-UNCRC tiġi inkorporata fil-liġijiet tagħna. Għamilna preżentazzjoni u fl-aħħar wasalna sal-Kabinett. Kellna l-impressjoni li nistgħu nagħmluha kollha kemm hi imma sirna nafu li se tiġi tweaked u se jiġu inkorporati l-aktar partijiet essenzjali tal-UNCRC fil-liġijiet tagħna. Diġà tkellimt fuq iċ-Child Rights Impact Assessment, fuq kif il-liġijiet u l-policies jistgħu jimpattaw fuq id-drittijiet tat-tfal. Id-drittijiet tat-tfal huma drittijiet umani u huma drittijiet fundamentali li jgawdi kull maħluq. 

Fl-2017 tnediet in-National Childrens’ Policy u bħala Uffiċċju ngħatajna l-inkarigu li nagħmlu moniteraġġ tagħha. Fil-bidu kienet biċċa xogħol daqsxejn waħda diffiċli għaliex għandek policy imma għad m’għandekx strateġija u allura kellek ċerti gaps fiha. Imbagħad għamilna r-rakkmandazzjonijiet tagħna u din is-sena ħriġna interim report. Is-sena l-oħra konna għadna qed naħdmu fuqu għaliex il-policy għandha sal-2023 jew sal-2024. Mid-term għedna noħorġu r-rapport tagħna biex naraw fejn wasalna. Dan ir-rapport jitratta diversi aspetti tal-UNCRC, u kif dawn qegħdin jitjiebu jew inkella kif forsi qegħdin jiddgħajfu xi ftit ukoll.

IS-SINJURA SUZANNE GILI (Task Manager fl-Uffiċċju tal-Kummissarju għat-Tfal): Dan huwa rapport li ħriġnieh aħna f’Novembru tal-2020.

ONOR. IVAN BARTOLO: Ħsibtu xi ħaġa internazzjonali.

IS-SINJURA PAULINE MICELI: Le, kull pajjiż joħroġ wieħed. Mhux il-pajjiżi kollha fl-Ewropa għandhom National Childrens’ Policy. Bħala kunċett aħna konna minn tal-bidu li għarafna l-importanza tiegħu. Issa dawn li ġejjin huma rakkomandazzjonijiet. Aħna nixtiequ li jkun hemm kumitat li jkun permanenti għax il-politika mhijiex xi ħaġa statika - in-National Childrens’ Policy - imma tinbidel u trid tevolvi skont iż-żminijiet u skont iċ-ċirkostanzi. B’hekk tkun tista’ tissaħħaħ. Allura nixtiequ li jiġi stabilit kumitat permanenti biex jaġġorna n-National Childrens’ Policy. 
Mhux biss imma dan il-kumitat ikun jista’ jartikola wkoll definizzjoni aħjar u l-iskop ta’ kull dimensjoni politika li qiegħda tissemma fil-policy u jiżviluppa strateġija b’oġġettivi ċari biex ikun hemm pjan ta’ azzjoni u jkun hemm implimentazzjoni aħjar tal-politika nazzjonali. Kienet ukoll ftit diffiċli biex ġbarna l-informazzjoni meħtieġa biex noħorġu dan ir-rapport. Ħarisna wkoll lejn l-ambjent tad-dar. Irridu naraw aktar sforzi biex ikun hemm għarfien dwar dak li jista’ jikkawża l-corporal punishment. Għalkemm fil-liġi tneħħiet, xorta waħda fadal klawsola żgħira.

IĊ-CHAIRPERSON: Issibu każijiet jaħarqu fid-djar?

IS-SINJURA PAULINE MICELI: Dwar il-corporal punishment le u naħseb li naqsu ħafna dawk. Meta jkun hemm każijiet aħna nirreferuhom għaċ-child protection għaliex bħala Uffiċċju ma noffrux servizzi. Kważi kważi noffru investigazzjoni biex naraw jekk is-servizz - meta jkollna rapport – ingħatax kif suppost u biex naraw jekk dak li qalilna min irrapporta huwiex veru ma’ dak li qed isir. L-irwol tagħna mhuwiex bħala service provider imma għandna kuntatt mas-service providers kollha; mal-Education, l-Appoġġ, iċ-Child Protection Unit, l-Out of Home Care ... U nkunu nistgħu nitkellmu magħhom dwar x’jonqos li jsir u dwar x’jista’ jsir biex intejbu l-affarijiet.

Hemm awareness ukoll dwar iċ-child sexual abuse. Aħna qegħdin fil-kumitat ta’ Lanzarote. Dan il-kumitat jiltaqa’ regolarment kull sena u huwa tal-Kunsill tal-Ewropa. Huwa jagħmel ir-rakkmandazzjonijiet u joħroġ papers qawwija biex tingħeleb is-sexual exploitation u s-sexual abuse. Nafu li l-abbuż sesswali fil-familji jkun l-iktar fis-circle of trust, u allura jkun iktar diffiċli biex toħroġ li qed isir dan l-abbuż hemmhekk. Però, bil-liġi l-ġdida, iċ-Child Protection Act, li hija l-Alternative Care Act li saret liġi f’Ottubru tal-2020, sar mandatorju li persuna, għalliema, professjonist, li jaħseb li hemm abbuż sesswali jew kull tip ta’ abbuż ieħor fuq minuri, huwa obbligat li jirrapporta liċ-Child Protection. Issa għandek direttorat apposta għaċ-child protection, u għandek direttorat ieħor li qiegħed jitratta ma’ tfal li qegħdin fl-out of home care.

Meta nitkellmu dwar is-social wellbeing ovvjament aħna nkunu qed nitkellmu dwar l-aħjar interess tat-tfal. Iċ-Child Protection Act il-ġdida għandha dak bħala l-prinċipju ewlieni tagħha. U naħseb li dak il-prinċipju hemmhekk l-ewwel darba li rajtu mniżżel f’liġi li tikkonċerna l-kura tat-tfal. Dak importanti li jitniżżel għax hemmhekk naraw li l-liġijiet qegħdin jirriflettu veru l-interess tat-tfal. Bħalissa qegħdin naħdmu wkoll biex ikun hemm occupational standards għal dawk responsabbli mit-tmexxija tad-djar tat-tfal. Dawn jistgħu jkunu djar tal-Knisja u jistgħu jkunu djar tal-Gvern. L-Appoġġ u l-Out of Home Care għandhom ħafna flatlets ‘l hemm u ‘l hawn. 

Pereżempju għandek l-aħwa jew tfajliet bi problemi ta’ imġiba qawwija. Aħna żorna dawn il-flatlets. Però għadna lura f’dawk li huma occupational standards. Pereżempju biex timpjega cleaner għal dawn il-postijiet għandek ċerti kriterji. Il-carers li qed jieħdu ħsieb dawn it-tfal qegħdin jieħdu post il-ġenituri u għandhom ċerti kriterji. M’għandniex occupational standards. Il-pagi tagħhom jitilgħu ftit forsi minħabba li jaħdmu ħafna sigħat twal. Però bdejna ngħidu li mhuwiex ġust fuq it-tfal li jkollhom carers u ħaddiema li qegħdin jaħdmu magħhom, li qed jagħmlu dak ix-xogħol importantissimu u dawn it-tfal għandhom storja. Dawn mhumiex tfal li qegħdin jgħixu f’ambjent ta’ familja normali, maħbubin, eċċ., u allura min jaħdem magħhom irid ipoġġi iktar sforz fihom. L-ewwel nett dawn irid ikollhom l-istandards u aħna segwejna l-istudji li saru wkoll Malta stess biex naraw li l-istandards jogħlew. Fl-istess waqt iridu jitjiebu l-kondizzjonijiet tax-xogħol tagħhom u jkollhom daqsxejn progression fl-istatus tagħhom biex tagħmlilhom ftit kuraġġ u tinċentivahom.

Din is-sena twaqqaf u ġie nominat dan il-kumitat, li se mmexxuh aħna stess peress li ppromwovejna l-idea li jkun hemm dawn l-occupational standards. Se jkun hemm rappreżentati fih persuna li tmexxi d-direttorat tal-Out of Home Care. Għandna researcher li ħadmet ħafna u ilha taħdem snin sħaħ fuq dan il-qasam. Kienet hi li għenet ħafna sabiex immexxu ‘l quddiem din l-idea. Għandna wkoll nies li jaħdmu u li huma inkarigati mid-djar tat-tfal tal-Knisja. Għandna oħrajn li qed jaħdmu mat-tfal li qegħdin in care. Jiġifieri għandna a good mix f’dan il-kumitat. Għandna wkoll persuna li trabbiet in care u issa qiegħda taħdem f’dawn id-djar tat-tfal. B’hekk għandna first hand knowledge. 

Adequate and periodic training sessions on the Convention and the Optional Protocols for all professionals working for and with children, including in identification, referral and protection of potential child victims. Issa social workers ikollhom taħriġ kontinwu fuq kif jidentifikaw u jagħrfu abbuż, eċċ. Però bħalissa qegħdin naħdmu wkoll mal-iskejjel. Għamilna ftehim mal-Institute for Education tal-Università u bdejna nagħmlu awareness training. Diġà tajna l-ewwel taħdita għall-edukaturi. Issa jmiss li nagħtu l-istess taħdita lill-ġenituri. Għas-sena d-dieħla qegħdin infasslu module l-Università dwar id-drittijiet tat-tfal. Nittamaw li jkollna uptake tajjeb tiegħu mill-edukaturi għax sibna li għadhom lura fuqu. 

ONOR. IVAN BARTOLO: Meta ssemmi tfajliet li jgħixu ġo dawn il-flatlets, dawn ikollhom  madwar 16-il sena?

IS-SINJURA PAULINE MICELI: Mhux kollha. Għandek pereżempju s-siblings li jkunu iżgħar u jkunu ta’ etajiet varji. In-numri ta’ persuni li jgħixu f’dawn il-flatlets huma żgħar ħafna. Ġeneralment these flatlets are very expensive to run. (Interruzzjonijiet) 

ONOR. MARIA DEGUARA: Not more than five persons ikunu jgħixu f’dawn il-flatlets hux hekk?

IS-SINJURA PAULINE MICELI: Iva, madwar ħamsa. Aħna morna f’dawn id-djar li pereżempju jkollok fihom tfajliet adoloxxenti bi problemi serji. U ġo dar ikollok tnejn għax l-influwenza li jistgħu jħallu fuq l-oħrajn taf tkun ...

ONOR. MARIA DEGUARA: Ikollhom carers magħhom jew ikunu waħedhom?

IS-SINJURA PAULINE MICELI: Dażgur.

ONOR. MARIA DEGUARA: L-istess sistema li għandna fuq tal-persuni b’diżabilità. 

IS-SINJURA PAULINE MICELI: Iva. Dawk importanti. Għalhekk għidt li it is expensive to run these flatlets għax hemmhekk għandek three shifts ma’ numru żgħir ta’ tfal. Apparti minn hekk trid tħallas għall-appartament. Dawn in-numri qed jevolvu l-ħin kollu imma dan jistgħu jgħiduh tal-Out of Home Care. This is a very good thing u aħna ridna nibnu fuq dak li hemm billi ngħollu l-istandards tagħhom.  

Semmejna wkoll l-immigranti. Din is-sena laqqajna flimkien l-istakeholders kollha li jaħdmu mal-immigranti ħalli nidentifikaw xi lakuni li jeżistu u problemi li konna konxji tagħhom. Minħabba f’hekk iċ-Child Protection damet iktar biex ġiet fis-seħħ imma bis-saħħa ta’ dan il-kumitat, li jgħaqqadna flimkien ma’ dawk kollha li jaħdmu mal-immigranti, stajna naraw li jitħaffef il-proċess, speċjalment meta jiġi assenjat lilhom il-guardian. Jekk immigrant irregolari ma jkollux l-age-assessment malajr, u ma jkollux assenjat miegħu guardian, lanqas ikun jista’ japplika għall-ażil. Kien hemm recurring problems. Hemm problema bl-age-assessment u nittamaw li din tiġi rimedjata. (Interruzzjonijiet) Hawnhekk qiegħda nirreferi għal dawk il-minuri mhux akkumpanjati, li jidħlu b’mod irregolari f’pajjiżna u li jiddikjaraw li huma minuri. Ħafna minnhom ma jkunux żgħar imma jkollhom 16 jew 17-il sena. 

Ġieli jkollok immigranti li jgħidulek li huma minuri imma jkunu maġġorenni. U dan jagħmluh għax sakemm tkun għadek minuri tingħata ħafna protezzjoni. Però l-biċċa l-kbira ma jiddikjarawx li huma minuri, u allura meta ma jkunux akkumpanjati u s-superjuri tagħhom jissuspettaw li huma minuri, jagħmlulhom l-age-assessment. L-iskop ta’ dawn il-minuri jkun li jibdew jaħdmu u jaqilgħu l-flus biex iħallsu d-djun li jkollhom u biex jibagħtu l-flus lura f’pajjiżhom. Ġieli jsibu diffikultajiet anke biex iħajruhom ikomplu jistudjaw. Issa bis-saħħa ta’ dan il-kumitat tranġat ftit din il-liġi biex jitħaffef il-proċess.   

Fuq social wellbeing kien hemm ħafna affarijiet li kellna nagħmlu, fosthom improved data-collection system biex inkunu nistgħu nagħmlu assessjar u analiżi tas-sitwazzjoni. Nirrakkmanda wkoll li jkun hemm stħarriġ regolari. Imbagħad għandek awareness raising programmes għall-parteċipazzjoni tat-tfal. Huwa importanti li jkunu konxji ta’ kif issir il-parteċipazzjoni tat-tfal. Irridu nagħtu każ ukoll ta’ x’qegħdin jgħidu t-tfal u rridu ngħidulhom kif se jiġu implimentati l-ideat tagħhom. Jew hekk, jew inkella ngħidulhom jekk huwiex possibbli li dak li qegħdin jgħidu jistax iseħħ. 

IS-SINJURA SUZANNE GILI: Il-proposti li hawn f’dan id-dokument saru wkoll flimkien mat-tfal. Pereżempju, fejn hemm miktub “regular surveys” kienu t-tfal  li ħarġu bl-idea. Aħna nippromwovu l-parteċipazzjoni tat-tfal u l-proposti li hawn hawnhekk kienu proposti li saru mit-tfal fl-età ta’ bejn is-7 u l-15-il sena. 

IS-SINJURA PAULINE MICELI: Fil-fatt anke meta ġiet imfassla l-politika nazzjonali kien hemm parteċipazzjoni vasta mit-tfal ta’ kull età. Aħna qed nitolbu li jkun hemm iktar iffukar biex tiġi megħluba ċ-child obesity u biex ikun hemm aktar spazji miftuħa. Għallinqas illum qabdet din l-idea. Jiena nemmen ħafna fl-ispazju urban fil-komunità, b’mod partikolari għat-tfal. Xtaqt li nibdew studju ta’ riċerka għax wieħed mill-iskopijiet li għalih twaqqaf il-Kummissjonat tagħna huwa proprju biex nagħmlu r-riċerka. Kellna riċerka oħra in the pipeline. U għamilna żewġ riċerki oħra li lestejniehom. 

F’dawn l-aħħar sentejn bdejna naħdmu fuq riċerka f’dan ir-rigward. Bi pjaċir ngħid li dalwaqt ikun lest it-theoretical report tagħha. U qegħdin naħdmu mal-Università. Jiena nemmen ħafna li għandna naħdmu flimkien mal-istakeholders u li nġibuhom on board. Fil-fatt kellna response qawwi ħafna. L-ERA ffinanzjat theoretical research project biex jiġu impjegati magħna research assistants ħalli jgħinuna noħorġu dan ir-rapport. L-ERA hija wkoll involuta fil-proġett prattiku. 

Fit-theoretical research project se ninvolvu lill-kunsilli lokali biex naraw li jkollna index li jistgħu jimxu fuqu u b’hekk ikunu jistgħu janalizzaw il-lokalità tagħhom ħalli nagħmluhom aktar child and community friendly. U aħna nagħtuhom red flag, or blue flag, or green flag, or white flag biex inħajru lill-kunsilli lokali jagħmlu proġetti fil-lokalità tagħhom. U kien hemm ħafna areas. Fl-aħħar wasalna  - għalkemm suppost ngħidha s-sena d-dieħla - biex proġett prattiku li se joħroġ, ir-riċerka tinforma l-proġett prattiku wkoll, jiġifieri lill-ERA, li se jużawha wkoll fl-istrateġija tagħhom, u lill-kunsilli lokali. Hawnhekk qed indaħħlu l-Fakultà tal-Built Environment biex gruppi ta’ studenti jagħmlu l-proġetti tagħhom u filwaqt li lilhom iservihom għall-eżamijiet finali, lilna jgħinuna wkoll sabiex nidentifikaw area li tista’ issir child friendly. 

Għal dan il-għan għażilna lill-Ħamrun. Is-sindku wkoll kien tal-idea li nagħmlu xi ħaġa hemmhekk. U għalhekk identifikajna wieħed mill-postijiet li kienu identifikawlna l-istudenti. Il-premises huma tal-Azzjoni Kattolika u ma kenux qegħdin jiġu wżati. Bħalissa hemm problema bl-entratura għax il-bieb qiegħed fuq il-main road quddiem il-każin tal-banda u allura jrid ikun hemm xi forma ta’ lift jew xi ħaġa simili biex naċċessawha peress li qiegħda fl-ewwel sular. Imbagħad fuq wara hemm għalqa kbira mhux ħażin. U dan se jkun il-proġett tagħna. Se jsir ftehim bejn l-Azzjoni Kattolika u l-Kunsill Lokali tal-Ħamrun biex jiżviluppaw il-binja biex tkun ċentru għall-komunità. B’hekk ikollna ċentru sabiħ u kbir li fih jistgħu jsiru attivitajiet għall-komunità, bħal lezzjonijiet, sessjonijiet, eċċ. u jkun hemm management committee. Bħalissa qegħdin fl-aħħar fażi biex isir il-ftehim u jibda l-proġett. It-teorija dalwaqt issir u se tkun ibbażata fuq x’iridu t-tfal. Il-prattiku huwa xi ħaġa aktar tanġibbli. 

Education and employment; bi pjaċir ngħid li ppenetrajna wkoll bl-ideat tagħna fis-sistema edukattiva. Ftit ilu konna qegħdin f’laqgħa mal-Kunsill Konsultattiv tal-Edukazzjoni, li fih għandek ġenituri, edukaturi u diversi stakeholders involuti fl-edukazzjoni. Fl-ewwel laqgħa li kellna magħhom issuġġerejna li they take on board ukoll xi żgħażagħ. B’hekk jittrawmu ż-żgħażagħ dwar dan il-kumitat u xi jkun il-Kunsill Konsultattiv u meta jkun qed jiddiskuti xi ħaġa jkunu jistgħu jressqu l-ideat tagħhom. 

Kumbinazzjoni ftit minn dawn iż-żgħażagħ li ġew identifikati, kienu preżenti meta kien hemm id-diskussjoni fuq l-istrateġija tal-edukazzjoni fiżika. Fi ftit kliem serqu x-xena għax l-ideat tagħhom kienu diretti u friski. Jiġifieri hemmhekk naraw il-parteċipazzjoni tat-tfal kemm hija importanti. National plan of action for human rights education. Nittamaw li xi darba jkun hemm pjan nazzjonali fuq il-human rights education anke fil-kurrikulu tagħna u jkun hemm ukoll reviżjoni tal-kurrikulu biex dan ikun iktar relevanti għaż-żminijiet tal-lum. Illum nafu kemm it-teknoloġija tilgħab parti importanti. 

Nixtieq li nimbuttaw ftit - għalkemm s’issa ma wasalna mkien - sabiex ikun hemm awtorità li tirregola l-fun parks u l-luna parks. Qiegħda ngħid dan għaliex għaġeb tal-għoġbijiet, meta kellna xi ilmenti fuq struttura partikolari li kienu qed isiru ħafna ilmenti dwarha, sibna li kien hemm madwar sitt awtoritajiet differenti u kollha responsabbli minn affarijiet differenti. Kellek min jieħu ħsieb l-ilma, min jieħu ħsieb xi ħaġa oħra, l-MCCAA tieħu ħsieb li l-apparat li jintuża ... U allura l-affarijiet jibqgħu kif inhuma. Hemmhekk hemm bżonn li jkun hemm awtorità li tgħasses l-operat ta’ dawn il-faċilitajiet għaliex kif nafu dawn il-postijiet huma popolari mat-tfal u sfortunatament ġieli jkun hemm l-accidents.

Semmejna li jridu jsiru sforzi biex jitnaqqsu l-prezzijiet tal-entraturi għal postijiet kulturali għat-tfal u ż-żgħażagħ. Nafu li beda jsir xi ħaġa fejn il-Heritage Malta ħarġet il-Heritage passport biex it-tfal, flimkien mal-ġenituri jew l-edukaturi tagħhom, ikunu jistgħu jżuru dawn il-proġetti kulturali. Proġett ieħor huwa dak ta’ BeSmartOnline, li issa daħal fis-seba’ sena tiegħu. L-Uffiċċju tagħna ilu mill-bidu nett f’dan il-proġett, li huwa proġett tal-Unjoni Ewropea u fih hemm ukoll l-Education, il-Pulizija u l-Appoġġ. Minn din is-sena l-leading partners huma l-FSWS. Noħorġu ħafna riżorsi u nqassmu lin-nies fl-iskejjel biex ikun hemm digital awareness u safety online. Din is-sena, minħabba li t-tfal u anke l-ġenituri kienu aktar konxji mill-online activity, tajna spinta sew lir-riżorsi tagħna. 

Xtaqt insemmi wkoll xi ħaġa fuq l-ENYA 2020, li huwa The European Network of Young Advisors. U hemmhekk, bħala kummissarji jew ombudsmen għat-tfal, nagħżlu tema jew tnejn kull sena u mbagħad noħorġu position paper li fiha niġbru l-ideat u r-rakkomandazzjonijiet ta’ kulħadd. Din il-paper imbagħad tiġi ppreżentata lill-Kummissjoni Ewropea. 

Miegħi hawn is-Sinjura Gili li mill-bidu nett kienet involuta fit-taqsima tal-parteċipazzjoni tat-tfal u kienet ukoll attiva fuq livell Ewropew. Din is-sena konna aħna bħala Malta li kkordinajnieha u saret kollha online. Kien fiha ftit sforz u kienet esperjenza differenti. Xtaqna li t-tfal, anke l-barranin, jiġu hawn Malta. Kulħadd kien looking forward għaliha u nista’ ngħid li morna tajjeb ħafna. Fil-fatt is-sena d-dieħla talbuna sabiex nerġgħu nagħmluha imma tant trid taħdem għaliha matul is-sena kollha, biex tikkordina fuq livell Ewropew, li ma kienx possibbli li nerġgħu nagħmluha. 

Il-konferenza ġenerali tal-kummissarji din is-sena saret b’mod hybrid. Saret il-Greċja għax bħala Chair din is-sena kien imiss li jkun il-Grieg. (Interruzzjonijiet) Child rights impact assessment li konna qegħdin nitkellmu ftit ilu dwaru. (Interruzzjonijiet) Il-positive parenting taskforce twaqqfet mill-Ministeru tal-Familja u aħna tlabna sabiex inkunu f’din it-task force. L-istrateġija li għandha x’taqsam mal-positive parenting, bħala Uffiċċju aħna inkarigati li nsemmu l-vuċi tat-tfal. Allura nagħmlu dawn il-focus groups fuq issues li nkunu ddiskutejna fit-task force.

ONOR. MARIA DEGUARA: The problem is when you have disagreement between the parents. How do you manage in between? Sometimes the mother goes completely against the father and vice-versa. What is being worked out in these cases?

IS-SINJURA PAULINE MICELI: Dik hija xi ħaġa oħra. Din mhijiex parti mill-parental alienation. L-istrateġija tiffoka ħafna fuq it-taħriġ minn meta t-tfal jitwieldu. Fil-fatt għandna programmi li bħalissa qegħdin nagħmlu awareness fuqhom mal-professjonisti. Bħala task force nġibu l-professjonisti. Bħalissa dawn qed isiru online. Pereżempju, it-tema ta’ din id-darba hija fuq kif inhu l-aħjar mod ta’ kif tagħti xi aħbar ħażina lill-ġenituri li kien għad kif kellhom tarbija, u din it-tarbija għandha xi problemi ta’ saħħa. Qegħdin naħdmu wkoll flimkien mas-Saħħa sabiex jiġu identifikati problemi fir-relazzjonijiet ta’ koppji li jkun għadhom se jkollhom tarbija, speċjalment fejn ikun hemm mental issues, biex dawn jingħataw il-counselling meħtieġ. 

IS-SINJURA SUZANNE GILI: It-tfal kollha għandhom xi għajdut dwar it-trobbija tagħhom stess. Pereżempju, anke kif tista’ tinvolvi lit-tfal fid-deċiżjonijiet tal-familja u anke fuq kif jilbsu. Hemm tfal li lanqas iħalluhom jagħżlu huma l-ħwejjeġ. Hemm ħafna xogħol li għandu bżonn isir mal-ġenituri.

IS-SINJURA PAULINE MICELI: Fil-fatt parti mill-istrateġija ... Kien hemm billboards u għandna wkoll facebook page dwar il-positive parenting, intellgħu posts relatati u nagħmlu share tagħhom. Dawk jimxu ħafna għax trid tilħaq lil kulħadd. Illum il-mezzi soċjali huma qawwija ħafna. Għandna wkoll il-World Childrens’ Day li tiġi organizzata f’Novembru. Fl-2020, minkejja l-problemi kollha li kien hemm minħabba l-pandemija, irnexxielna b’xi mod inħajru lill-iskejjel sabiex jorganizzaw u jagħmlu xi ħaġa. Aħna jidhrilna li dik għandha tkun ċelebrazzjoni tat-tfal, fejn it-tfal stess, flimkien mal-għalliema tagħhom, jaraw fejn iħossuhom l-aktar kompetenti u jorganizzaw huma stess l-attivitajiet. L-importanti hu li jsiru konxji ta’ x’inhu s-sinifikat tal-World Childrens’ Day. 

IĊ-CHAIRPERSON: Sinjura Miceli, nirringrazzjakom ħafna tax-xogħol li tagħmlu f’dan il-qasam. Nirringrazzjakom.  

Fil-5:20 p.m. id-diskussjoni fuq is-suġġett ġiet fi tmiemha u l-Kumitat aġġorna għal data u aġenda li jiġu komunikati aktar tard.  

